
					ఈ పుట అచ్చుదిద్దబడ్డది
అగ్నిహో- (భీమారావు పంతులుగారితో)  ఏమండోయ్ కేసు అడ్డంగా తిరిగిందే?

(భీమారావు పంతులుగారు మాట్లాడరు.)

అగ్నిహో- యేమండోయి మీతోటి, మాట్లాడుతున్నాను.

భీమా- ఇచ్చినఫీజుకు పనైపోయింది; మళ్లీ ఫీజిస్తేనేకాని మాట్లాడేదిలేదు.

అగ్నిహో- యేంపనైంది అఘోరంపని? కలక్టరు చివాట్లు పెడతూంటే ముంగిలా మాట్లాడక వూరుకున్నావు!

భీమా- బంట్రోత్! యితన్ని నాదగ్గిరికి రాకుండా గెంటేయ్.

అగ్నిహో- ఓహో బాగుంది వ్యవహారం! రామప్పంతులేడీ?

నాయుడు (మెల్లగా వెనుకనుండివచ్చి)- పోర్జరీ మాటరాగానే సన్నసన్నంగా జారారు. యీపాటికి వారివూరికి సగంతోవలో వుంటారు.

అగ్ని- అయ్యో కొంపతీశాడే!

నాయుడు- ఇంగ్లీషువకీలు సరదాతీరిందా? పోర్జరీకి తమక్కూడా మఠప్రవేశం అవుతుంది.

అగ్ని- అయ్యో నీయింట కోడికాల్చా.

నాయుడు- రోజూ కాలుస్తూనేవుంటారు.



(తెరదించవలెను.)





3- వ స్థలము. సౌజన్యారావు పంతులుగారి కచేరీగది.

(సౌజన్యారావు పంతులుగారూ, పోలిశెట్టి ప్రవేశింతురు)





 

సౌజ- చూశారా శెట్టిగారూ. యిప్పటి రోజుల్లో దేవ బ్రాహ్మణభక్తి కోమట్లలోనే వున్నది. లుబ్ధావధాన్లుగారు బ్రాహ్మలు, వృద్ధులున్నూ- ఆయనను కాపాడితే మీకు చాలా సుకృతం వుంటుంది.

పోలిశెట్టి- బాబు- తమశలవు కబ్బెంతర వేఁటి?

సౌజ- చూశారా, మీరు సాక్ష్యంచెప్పి ఆయన్ని యీ ఆపదలోంచి తప్పించకపోతే, నిజం దాచినందువల్ల ఆయనకి యేమి ప్రమాదం వచ్చినా, ఆపాపం మిమ్మల్ని చుట్టుగుంటుంది.

పోలి- అబ్బెంతరవేఁటి? బాబూ!

సౌజ- నిజంగా కూనీ జరగలేదని మీనమ్మకవేఁకదూ?

పోలి- అబ్బెంతరవేఁటి? బాబూ!

సౌజ- ఆపిల్ల గోడదాటి పారిపోవడం మీరు చూశారుగదూ?

పోలి- అబ్బెంతరవేఁటి బాబూ?

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 8 అక్టోబరు 2018న 07:04కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

